
INNOVATSION TEXNOLOGIYALARDAN FOYDALANISH 
VA ENERGETIKA SOHASINI RAQAMLASHTIRISH – 

KORRUPSION OMILLARNI BARTARAF ETISH GAROVI 
Sattarov Azim Saidovich,

Oʻzbekiston Respublikasi Huquqni 
muhofaza qilish akademiyasi mustaqil izlanuvchisi

ORCID: 0009-0002-6181-5548 
e-mail: saidiovichazim@gmail.com

Annotatsiya. Ushbu maqolada innovatsion texnologiyalardan foydalanish va energetika sohasini 
raqamlashtirish orqali korrupsion xavflarni bartaraf etish omillari yoritilgan.  Energiya servis xizmatlari 
bozorini shakllantirish va aholi uy-joylarining energiya samaradorligi oshirilishini ragʻbatlantirish 
korrupsiya omillarini bartaraf etish imkoniyatini yaratishda muhim ahamiyatga ega ekanligi hamda 
zamonaviy raqamli texnologiyalar yordamida inson omillarini kamaytirish korrupsiya oʻchogʻini 
yakson qilish imkoniyatini kengaytirishi ilmiy asoslangan.   Tadqiqot natijalari Oʻzbekiston Respublikasi 
Prezidentining 2025-yil 24-oktabrdagi “Energiya servis xizmatlari bozorini shakllantirish hamda aholi 
uy-joylarining energiya samaradorligi oshirilishini ragʻbatlantirish chora-tadbirlari toʻgʻrisidagi”gi 673-
son qaror loyihasining 1-ilova 5-bobi va 5-ilovasi uchun taklif sifatida keltirilganligi ilmiy asoslangan. 

Kalit so‘zlar: innovatsion texnologiyalar, raqamlashtirish, energetika tizimi, energiya servis 
xizmatlari, energiya samaradorligi, korrupsiya xavflari, davlat siyosati, huquqiy tartibga solish

ИСПОЛЬЗОВАНИЕ ИННОВАЦИОННЫХ ТЕХНОЛОГИЙ И ЦИФРОВИЗАЦИИ 
ЭНЕРГЕТИЧЕСКОЙ ОТРАСЛИ КАК ГАРАНТИЯ УСТРАНЕНИЯ КОРРУПЦИОННЫХ 

ФАКТОРОВ

Саттаров Азим Саидович, 
самостоятельный соискатель 

Правоохранительной академии Республики Узбекистан 

Аннотация. В данной статье освещаются факторы устранения коррупционных рисков 
посредством применения инновационных технологий и цифровизации энергетической 
отрасли. Научно обосновано, что формирование рынка энергетических сервисных услуг и 
стимулирование повышения энергоэффективности жилых домов имеют важное значение для 
создания возможностей по ликвидации коррупционных рисков. Также доказано, что сокращение 
человеческого фактора за счёт применения современных цифровых технологий значительно 
расширяет возможности нейтрализации коррупционных очагов. Результаты исследования 
научно обоснованы и представлены в качестве предложений для главы 5 приложений 1 и 5 
проекта постановления Президента Республики Узбекистан «О мерах по формированию рынка 
энергетических сервисных услуг и стимулированию повышения энергоэффективности жилых 
зданий» (постановление принято 24 октября 2025 г. № 673).

THE USE OF INNOVATIVE TECHNOLOGIES AND DIGITALIZATION OF THE ENERGY 
SECTOR AS A GUARANTEE FOR THE ELIMINATION OF CORRUPTION FACTORS

Sattarov Azim Saidovich,
Independent Researcher at the Law Enforcement Academy 

of the Republic of Uzbekistan

Abstract. This article highlights factors for eliminating corruption risks through the use of innovative 
technologies and digitalization of the energy sector.  It is scientifically substantiated that the formation 
of a market for energy services and the stimulation of increasing the energy efficiency of housing 
are important in creating opportunities to eliminate corruption factors, and the reduction of human 
factors with the help of modern digital technologies expands the possibilities of destroying a hotbed of 
corruption. The research results are scientifically substantiated as a proposal for Chapter 5 of Appendix 
1 and Appendix 5 of the draft Resolution of the President of the Republic of Uzbekistan No. 673 dated 
October 24, 2025 “On Measures to Stimulate the Formation of the Energy Services Market and Increase 
the Energy Efficiency of Housing.”

Keywords: innovative technologies, digitalization, energy system, energy services, energy efficiency, 
corruption risks, state policy, legal regulation

Kirish
XXI asrda insoniyat oldida turgan muhim 

vazifalardan biri energetika xavfsizligini 
taʼminlash va ekologik muammolarni hal 
etish boʻlib, tabiiy resurslarning cheklangan-
ligi, iqlim oʻzgarishi va energiyaga boʻlgan 
ehtiyojning ortishi har bir davlatdan yangi 
barqaror yechimlarni talab etadi. Shu nuqtayi 
nazardan, Oʻzbekiston Respublikasida amalga 
oshirilayotgan “yashil energiya” siyosati 
milliy iqtisodiyotni rivojlantirishda va tabiat 
muvozanatini saqlashda muhim ahamiyat 
kasb etmoqda.

Jahonda jamiyatning ijtimoiy-iqtisodiy 
holatini barqaror rivojlantirish maqsadida 
energiya xavfsizligini taʼminlash, energiya 
tejamkorligi va samaradorligini oshirish, 
noqonuniy foydalanish va yoʻqotishlarni 
kamaytirishda raqamli texnologiyalar bilan 
transformatsiyalash orqali korrupsiyaviy 
omillarni aniqlash va bartaraf etishning yangi 
ilmiy-texnikaviy yechimlarini joriy etish or-
qali qonun ustuvorligini taʼminlashni yanada 
takomillashtirishga yoʻnaltirilgan ilmiy-tadqi-
qot ishlari olib borilmoqda. 

Bu borada energiya resurslaridan 
noqonuniy foydalanishning kelib chiqish 
omillarini hisobga olgan holda vaziyatni 
toʻgʻri baholab, qonun buzilish darajasini 
aniqlash va uning oldini olishda innovatsion 
uslub yaratish asosida energiya tejamkorlikni 
taʼminlash va samaradorlikni oshirishda 
korrupsion omillarni bartaraf etish va uning 
oldini olishni yanada takomillashtirishning 
yangi uslublarini yaratishga alohida eʼtibor 
berilmoqda. 

Oʻzbekiston Respublikasi Prezidentining 
2025-yil 24-oktyabrdagi “Energiya servis 
xizmatlari bozorini shakllantirish hamda 
aholi uy-joylarining energiya samaradorligi 
oshirilishini ragʻbatlantirish chora-tadbirlari 
toʻgʻrisidagi”gi 673-son qarorida mamla-
katning iqtisodiy va ijtimoiy rivojlanishida 
muhim ahamiyatga ega boʻlgan energetika 
sohasi iqtisodiyotning asosiy ustuni ekanligi 
inobatga olinib, sohada innovatsion texnolo-
giyalardan foydalanish va energetika sohasini 
raqamlashtirish korrupsion omillarni barta-
raf etish garovi sifatida eʼtirof etilgan.  

Xususan, energiya tejamkorlikni taʼminlash 

va samaradorlikni oshirish milliy rivojla-
nishning strategik yoʻnalishlaridan biriga 
aylandi. Energiya tejamkorlik, avvalo, iqtisodiy 
samaradorlikni oshirishda muhim ahamiyat 
kasb etadi. Zamonaviy texnologiyalarni joriy 
etish orqali ishlab chiqarishda elektr va gaz 
isteʼmolining kamayishi mahsulot tannarxini 
arzonlashtiradi va korxona raqobatbardosh-
ligini oshiradi. Energiya samaradorligini oshi-
rishning yana bir muhim jihati ekologik bar-
qarorlik boʻlib, issiqxona gazlari chiqindilarini 
kamaytirish va tabiiy resurslarni tejash orqali 
“yashil iqtisodiyot”ga oʻtish boʻyicha xalqaro 
majburiyatlarni bajarishga xizmat qiladi. 

Shu munosabat bilan tadqiqotning maqsadi 
energetika sohasida innovatsion texnologi-
yalardan foydalanish va energetika sohasini 
raqamlashtirish orqali korrupsiya omillarini 
bartaraf etish va uning oldini olish masalalarini 
nazariy va amaliy jihatdan tahlil etish hamda 
korrupsiyaga oid qonunchilik hujjatlari loyiha-
si va uni takomillashtirishga qaratilgan taklif 
va tavsiyalarni ishlab chiqishga qaratilgan.

“Davlat sektorida korrupsiya tushunchalari 
indeksi”da 2024-yil Daniya 90 ball bilan eng 
yuqori natijani koʻrsatgan davlatlardan biri 
boʻlgan. Finlyandiya shu indeksda 88 ball bilan 
dunyoda korrupsiya darajasi past davlatlar 
qatoriga kirgan. Singapur esa Osiyo-Tinch 
okeani mintaqasida korrupsiya boʻyicha 
nisbatan yaxshi koʻrsatkichlarga ega davlat 
sifatida baholangan. Markaziy Osiyo davlat-
lari, ayniqsa, energetika sohasida korrupsiya 
darajasi boʻyicha 2024-yilda Transparency 
Internationalning “Korrupsiya taassurotlari 
indeksi” (CPI) reytingida Qozogʻiston 40 ball, 
Oʻzbekiston 32 ball va Qirgʻiziston 25 ball 
toʻplagan ( Transparency International, 2024).

Professor R.A. Zufarov korrupsiyani shax-
siy yoki korporativ manfaat yoʻlida jamoat 
manfaatlariga putur yetkazish deb taʼriflasa, 
professor B.J.  Ahrorov uni davlat hokimiyati 
yoki boshqaruv vakolatlaridan foydalangan 
holda shaxsiy manfaatni koʻzlab sodir etila-
digan jinoyatlar yigʻindisi sifatida tavsiflaydi 
(Zufarov & Axrorov, 2011). Fikrimizcha, 
“korrupsiya tushunchasi”ga “ommaviy tarzda 

manfaatdorlikka erishish” iborasini qoʻllash 
mumkin, chunki bu jinoyatlar koʻp hollarda 
shaxsning shaxsiy manfaat va ehtiyojlaridan 
kelib chiqib sodir etiladi.

Har bir soha va jarayonda inson omilini 
kamaytirish, innovatsion texnologiyalardan 
foydalanish va energetika sohasini raqam-
lashtirish orqali korrupsiya omillarini barta-
raf etish imkoniyatlari kengayadi. Energiya 
servis xizmatlari bozorini shakllantirish va 
aholi uy-joylarining energiya samaradorligi 
oshirilishini ragʻbatlantirish korrupsiya omil-
larini bartaraf etish imkoniyatini yaratishda 
muhim ahamiyatga ega ekanligi hamda zamo-
naviy raqamli texnologiyalar yordamida inson 
omillarini kamaytirish korrupsiya oʻchogʻini 
yakson qilish imkoniyatini kengaytirishi ilmiy 
asoslangan.   

Tadqiqotda tarixiy, tizimli-tuzilmaviy, 
yuridik, qiyosiy-huquqiy, raqamli texnologi-
yalarni qoʻllash bilan bogʻliq oʻlchov-nazorat 
usullari, ilmiy manbalarni kompleks tadqiq 
etish, statistik maʼlumotlardan foydalanilgan.

Asosiy qism
Energiya tejamkorlik faqat iqtisodiy va 

texnologik emas, ijtimoiy ahamiyatga ham ega. 
Aholi uchun energiya taʼminotining barqaror-
ligi va xavfsizligi turmush tarzi sifatini oshira-
di, energiya resurslaridan oqilona foydalanish 
madaniyatini shakllantirish ham jamiyatning 
ekologik va iqtisodiy ongini kuchaytiradi.

Energiya resurslariga boʻlgan talabning 
ilmiy tahlili mamlakat joylashgan hududdan 
kelib chiqib energiya zaxiralari orqali tegishli 
strategiyalarni ishlab chiqishi bilan chambar-
chas bogʻliq. 

Shuni taʼkidlash kerakki, Oʻzbekistonda 
keyingi yillarda energiya tejamkorlikni 
taʼminlashga qaratilgan qator islohotlar 
amalga oshirilmoqda. “Energiya samarador-
ligini oshirish toʻgʻrisida”gi davlat dasturlari, 
qayta tiklanadigan energiya manbalarini 
rivojlantirish strategiyasi, zamonaviy hisobga 
olish tizimlari va energiya auditi amaliyoti 
joriy etilmoqda. Bu choralar mamlakat-
ning uzoq muddatli energetik xavfsizligini 
taʼminlashga qaratilgan muhim qadamdir.

Oʻzbekistonda elektr energiyasi ishlab 
chiqarishga ixtisoslashgan stansiyalar turli  
tipdagi manbalar asosida faoliyat yuritadi. Bu 
stansiyalar ishlab chiqarish hajmi va faoliyati 
bilan bogʻliq turlarga boʻlinishi mumkin.

Issiqlik elektr stansiyalari (IES) umumiy 
ishlab chiqarishning asosiy qismini tashkil etadi 
hamda tabiiy gaz, koʻmir va mazut yoqilgʻilari 
yordamida ishlaydi (taxminan 80–82%). Eng yi-
rik IESlar Talimarjon IES (1700 MW), Navoiy IES 
(1800 MW), Sirdaryo IES (3000 MW), Acwa Ro-
wer (1500 MW) va Yangi Angren IES (1260 MW 
koʻmir yoqilgʻisi asosida ishlaydi) hisoblanadi. 

Gidroelektr stansiyalar (GES) elektr ener-
giyasi ishlab chiqarishning taxminan 10–11% 
ulushini tashkil qiladi. Mamlakatda yirik va ki-
chik GESlar soni 60 dan ortiq boʻlib, eng yirik-
lari Chorvoq GES, Toʻpalang GES, Andijon GES, 
Tuyamoʻyin GES, Xoʻjakent GES, Gʻazalkent va 
Farhod GESlardir.

Qayta tiklanuvchi energiya manbalari 
(taxminan 6–7 %) boʻyicha stansiyalar soʻng-
gi yillarda quyosh va shamol energiyasiga 
ixtisoslashgan loyihalar amalga oshirilmoqda, 
jumladan, Beshariq QES, Sazagan-1, 2 QES, 
Nurota QES, Djankeldi ShESlar.    

Respublikamizda jami 20 dan ortiq yirik 
davlat elektr stansiyalari va 30 dan ortiq 
kichik xususiy GES hamda qayta tiklanuvchi 
elektr stansiyalari faoliyat koʻrsatib kelmoqda.

Davlatimiz rahbari tashabbuslari bilan 
amalga oshirilgan ishlar natijasida 2024-yil 
dekabrda energetika sohasidagi tarixiy vo-
qea, qiymati 3,7 milliard dollarlik 18 ta yangi 
energiya quvvatlari ishga tushirildi va nav-
batdagi 6 ta loyiha qurilishiga start berildi.  

Buxoro, Navoiy, Namangan va Toshkent 
viloyatlarida salkam 2,3 ming MW quvvatga 
ega 5 ta quyosh va shamol elektr stansiyasi 
hamda 5 ta yuqori kuchlanishli podstansiya 
ishga tushirildi. Oʻzbekistonda ilk bor Andijon 
va Fargʻonada 300 MW yirik saqlash tizimi 
barpo etildi. Shuningdek, Qashqadaryoda 
400 MW elektr stansiyasi, Toshkent shahrida 
zamonaviy kogeneratsiya qurilmasi, Andijon, 
Surxondaryo va Toshkent viloyatlarida 4 ta 
kichik GES foydalanishga topshirildi.

Ishga tushgan quvvatlar va yangi loyi-
halar orqali kelgusi yillarda qoʻshimcha 
9,5 milliard kVt soat elektr ishlab chiqarilib, 
2,5 milliard kub metr tabiiy gaz tejaladi;  
4,6 million tonna zararli gazlar chiqarilishi-
ning oldi olinadi. Eng muhimi – 4 milliondan 
ziyod xonadon uzluksiz toza energiya bilan 
taʼminlanadi. Bu, oʻz navbatida, iqtisodiyot-
ning boshqa sohalarida ham 4 milliard dollar-
lik qoʻshilgan qiymat yaratishga turtki beradi. 
Umuman olganda, yiliga jami 84 milliard kVt 
soat elektr energiyasi ishlab chiqariladi. Bu – 
2016-yilga nisbatan 25 milliard kVt soat yoki 
1,5 barobar koʻp deganidir.

Mamlakatimizda xorijiy sheriklar bilan 
hamkorlikning izchil davom etishi natijasida 
yangi sahifa sifatida Fargʻona, Samarqand, 
Navoiy, Toshkent viloyatlari va Toshkent 
shahrida qiymati 3,5 milliard dollar boʻlgan 
2,5 ming megavattli 6 ta elektr quvvatlari 
qurilishi boshlandi.

Ushbu loyihalar bundan 9 yil avval ener-
getika sohasida boshlangan keng koʻlamli 
islohotlarning uzviy davomi boʻlib, ushbu davr 
mobaynida Oʻzbekiston “yashil energetika”da 
katta-katta qadamlarni qoʻydi. Xususiy sek-
torga keng yoʻl ochilgani natijasida oʻtgan  
5 yilda energetika sohasiga qariyb 20 milliard 
dollar toʻgʻridan toʻgʻri xorijiy investitsiya jalb 
qilindi. Avval toʻliq davlat tasarrufida boʻlgan 
bu tizimda 24 ta mustaqil energiya ishlab 
chiqaruvchi subyekt paydo boʻldi. “Yashil 
energetika” sohasida bugunga kelib 3,5 ming 
megavattli yoki 10 milliard kVt soatga teng 
16 ta yirik quyosh va shamol elektr quvvatlari 
ishga tushirildi. Buning hisobiga 2024-yilda 
“yashil energiya” ulushi 16 foizdan oshirildi. 
Yaʼni oʻtgan qisqa davrda ekologik toza ener-
giya quvvatini yiliga 2-3 karra koʻpaytirishga 
erishildi.

Davlatimiz rahbari energetika xavfsiz-
ligi va barqarorligini taʼminlash, sohadagi 
islohotlarni yangi bosqichga olib chiqishda 
davom etar ekan 2030-yilga qadar yana  
19 ming megavatt “yashil quvvat”larni barpo 
etib, qayta tiklanuvchi energiya ulushini  
50 foizdan oshirishni rejalashtirgan. 



12.00.12 – KORRUPSIYA MUAMMOLARI

106 2025-YIL 6-SON
VOLUME 5 / ISSUE 6 / 2025

ISSN: 2181-1938YURISPRUDENSIYA

Ushbu belgilangan vazifalarning ijrosini 
taʼminlash tashabbusi energetika sohasida 
yangi bosqichni boshlab berib, mutaxassislar 
oldiga ilmiy, texnik va tashkiliy jihatdan mu-
rakkab, biroq istiqbolli vazifalarni qoʻyadi.

Avvalo, qayta tiklanuvchi energiya man-
balaridan samarali foydalanish uchun za-
monaviy texnologiyalarni joriy etish muhim 
ahamiyatga ega. Quyosh va shamol energiya-
sidan foydalanish, energiyani saqlash tizim-
larini takomillashtirish, “aqlli tarmoqlar”ni 
rivojlantirish va innovatsion texnika-texnolo-
giyalardan foydalanish energetika tizimining 
barqaror ishlashini taʼminlaydi. Shu bilan 
birga, mavjud infratuzilmani modernizatsiya 
qilish, energiya uzatishdagi yoʻqotishlarni 
kamaytirish va boshqaruv tizimlarini raqam-
lashtirish sohadagi samaradorlikni oshiradi.

Energetika sohasida samarali boshqaruv 
va investitsiya muhitini yaratish ham dolzarb 
vazifa hisoblanadi. Davlat-xususiy sheriklik 
asosidagi loyihalar, xalqaro hamkorlik va sar-
moyalarni jalb etish orqali “yashil energiya” 
tizimini keng qoʻllash imkoni yaratiladi.

Amalga oshirilayotgan islohotlar energe-
tika sohasidagi korrupsion xavf-xatarlarni 
bartaraf etish va uning oldini olish masalasini 
ham chetlab oʻtgani yoʻq, ammo uning oldini 
olish omillaridan biri sohada innovatsion 
texnologiyalardan foydalanish va energetika 
sohasini raqamlashtirish hisoblanadi. Shu 
oʻrinda fikrimiz dalili sifatida raqamlarga mu-
rojaat qilsak. Respublika boʻyicha tabiiy gaz, 
elektr energiyasi va issiqlik sarfini raqamli 
texnologiyalar orqali boshqarish va nazorat 
qilish holati quyidagi rasmda keltirilgan. 

Raqamlar shuni koʻrsatmoqdaki, elektr 
energiyasi va tabiiy gazni boshqarishda ra-
qamli texnologiyalardan foydalanish yuqori 
darajada amalga oshirilgan, ammo issiqlik 
sarfini hisobga olish masalasida amalga 
oshiriladigan ishlar mavjud. Ushbu holatdan 
kelib chiqib olib borilgan tadqiqot natijalari-
da issiqlik sarfini hisoblovchi “Smart Warm” 
qurilmasi yaratildi va amaliyotga joriy etildi 
(Sattarov et al., 2025). 

Tabiiy gaz Elektr energiyasi Issiqlik sarfi

Energiya resurslar isteʼmolini boshqarish va 
nazorat qilish.

Issiqlik sarfini hisoblovchi “Smart Warm” 
innovatsion raqamli qurilmasi yaratilishi 
natijasida qozonxona issiqlik maʼlumotlari 
bazasini onlayn toʻplash va masofadan avto-
matik elektron boshqarish imkoniyati orqali 
raqamli nazorat oʻrnatish hisobiga yoqilgʻi-
energiya resursi talon-taroji va boshqa 
korrupsion omillarning oldini olish usullari 
yaratildi.

Mamlakat energetika xavfsizligini 
taʼminlashda, ayniqsa resurslardan noqonu-
niy foydalanish holatlarining oldini olishda 
energetika sohasi faoliyatini “korrupsiyasiz 
soha” sifatida samarali tashkil etish muhim  
ahamiyat  kasb  etadi.

Yoqilgʻi-energiya resurslaridan noqonuniy  
foydalanish holatlarini fosh etish uchun sinov 
tariqasida sunʼiy intellektning joriy etilishi 
ham ushbu yoʻnalishdagi muhim omillardan   
biridir.

Barchamizga maʼlumki, Vazirlar Mah-
kamasi huzuridagi Elektr energiyasi, neft 
mahsulotlari va gazdan foydalanishni nazorat 
qilish Inspeksiyasining asosiy faoliyat turi 
elektr energiyasi va tabiiy gazdan noqonuniy 
foydalanish holatlarining oldini olishdan ibo-
rat.

Jumladan, inspeksiya tomonidan oʻtka-
zilgan reyd tadbirlarida 2024-yil va joriy yil 
9 oyida 15 554 ta noqonuniy holatlar aniqla-
nib, qariyb 3,2 trln soʻmlik zarar hisob-kitob 
qilingan.

Noqonuniy holatlar boʻyicha rasmiylash-
tirilgan dalolatnomalarni huquqni muhofaza 
qiluvchi organlarga elektron dasturlar orqali 
yuborish tizimi yoʻlga qoʻyilgan.

Masalan, respublika boʻyicha eng kam 
energiya resurslaridan foydalanuvchi Andi-
jon viloyatida 351 mlrd soʻmlik noqonuniy 
holatlar fosh etilgan bir vaqtda, isteʼmoli 
jihatdan ancha yuqori boʻlgan Namangan va 
Qashqadaryoda bu koʻrsatkich ancha past.

Joriy yilning oʻtgan davrida energiya 
resurslaridan noqonuniy foydalanish bilan 
bogʻliq 3  120  ta holatda 980 mlrd soʻmga 
yaqin zarar aniqlangan.

Biroq huquqni muhofaza qiluvchi organ-
lar tomonidan olib borilgan tergovga qadar 
tekshiruvda hisoblangan zarar miqdori 258 
mlrd soʻmga kamaygan.

Energiyani tejash, undan oqilona foyda-
lanish va energiya samaradorligini oshirish 
boʻyicha 980 ta holatda 79 mlrd soʻmlik moli-
yaviy sanksiya qoʻllanilgan.

Faoliyat koʻrsatayotgan 1  830 ta avtomo-
billarga gaz toʻldirish kompressor shoxobcha-
laridan 500 tasining kirish qismiga qaror tala-
bi boʻyicha elektron tablo oʻrnatilmagan. Yana 
400 tasiga kuzatuv kameralari oʻrnatilmagan, 
499 tasiga oʻrnatilgan kameralar esa ichki 
ishlar organlariga integratsiya qilinmagan.

Bunday huquqbuzarliklarni bartaraf 
etishning yoʻli: energiya servis xizmatlarini 
shakllantirish; raqamli platformalarni joriy 
etish; boshqaruv tizimini raqamlashtirish; 
isteʼmolchilar uchun subsidiyalar ajratish 
tizimining joriy qilinishidir.

Yuqorida keltirilgan raqamlar, noqonuniy 
holatlar va rasmiylashtirilgan dalolatnoma-
lar huquqni muhofaza qiluvchi organlari va 
ushbu yoʻnalish tadqiqotchilari oldiga ulkan 
vazifalarni yuklaydi. 

Xususan, energetika sohasidagi korrup-
sion omillarni bartaraf etish va uning oldini 
olish boʻyicha ilmiy tadqiqotlar olib borildi, 
jumladan, energiya samarador qurilma va 
uskunalardan samarali foydalanishni nazorat 
qilish boʻyicha taklif va tavsiyalar kiritildi:

- aholining oʻrnatilgan energiya samara-
dor qurilma va uskunalardan doimiy hamda 
samarali foydalanishini monitoring qilib 
borish tegishliligi boʻyicha tuman (shahar) 
hokimligi zimmasiga yuklatiladi;

- energiya samaradorligi milliy agentligiga 
ajratilgan subsidiyaning maqsadli ishlatili-
shini oʻrganish maqsadida yetkazib beruvchi 
tomonidan talabgorga oʻrnatilgan energiya 
samarador qurilma va uskunalarni tanlov 
asosida joyiga chiqqan holda monitoring qi-
lish huquqi beriladi;

- oʻrnatilgan quyosh panellarining mun-
tazam ishlashini platforma orqali “Hududiy 
elektr tarmoqlari”AJning “ASKUE” tizimiga 
va “Elektron hukumat” tizimining idoralararo 
integratsiyalashuv platformasiga integratsiya 
qilish orqali monitoring qilinishi belgilanadi 
(bunda “Hududiy elektr tarmoqlari” AJning 
“ASKUE” tizimi orqali subsidiya ajratilgan 
talabgorlarga oʻrnatilgan quyosh fotoelektr 
stansiyalarida ishlab chiqarilgan elektr ener-
giyasi tarmoqqa uzatilmay qolish holatlari 
oʻrganiladi); 

- oʻrnatilgan energiya samarador qurilma 
va uskunalarni bir yil mobaynida boshqa 
xonadonlarga qayta oʻrnatish, olib tashlash 
yoki sotib yuborish taqiqlanadi (monitoring 
natijasida shunday holat aniqlanganda, 
ajratilgan subsidiya talabgor tomonidan 
Agentlikka toʻliq miqdorda qaytariladi, yer 
uchastkalarining jamoat ehtiyojlari uchun olib 
qoʻyilishi munosabati bilan buziladigan va 
koʻchiriladigan uy-joylar bundan mustasno).

Shu bilan birga, “Energiya samaradorligini 
oshirish raqamli platformasida qayta tikla-
nuvchi energiya manbalari qurilmalari va 
boshqa energiya samarador uskunalarning 
savdolarini oʻtkazish, shartnomalarni tuzish, 
yetkazib berish hamda oʻrnatish tartibi 
toʻgʻrisida” nizom ishlab chiqildi va taklif sifa-
tida kiritildi. 

Nizom 8 ta bob va 40 ta banddan iborat 
boʻlib, Energiya samaradorligini oshirish 
raqamli platformasi orqali qayta tiklanuvchi 
energiya manbalari qurilmalari va boshqa 

energiya samarador uskunalarning savdolarni 
oʻtkazish va shartnomalarni tuzish, yetkazib 
berish hamda oʻrnatish tartibi belgilangan. 

Platforma operatoriga quyidagi huquqlar 
berilgan:

–	 platformada joylashtirilgan maʼlumot-
larga texnologik va axborot xavfsizligini 
taʼminlash talablarini belgilash;

–	 platforma ishtirokchilariga xizmatlar 
koʻrsatish shartlarini belgilash (qonunchilik 
hujjatlarida nazarda tutilgan holatlar bundan 
mustasno);

–	 platforma ishtirokchilari uchun talab-
larni belgilash;

–	 platforma ishtirokchilarining belgi-
langan qoidalarga rioya etmaslik holatlari 
aniqlanganda, shuningdek, platforma ope-
ratori yoki platforma ishtirokchilari oldida 
toʻlanmagan qarzlari mavjud boʻlganda, plat-
formada tuzilgan shartnoma shartlari bajaril-
maganda, ularga xizmat koʻrsatishni toʻxtatib 
turish;

–	 platforma ishtirokchilariga elektron 
tijorat bilan bogʻliq axborotlarni yetkazish, 
maʼlumot va maslahat berish hamda boshqa 
qoʻshimcha xizmatlarni koʻrsatish;

–	 boshqa axborot vositachilari bilan ham-
korlikda maʼlumotlar bazasini yaratish;

–	 platforma operatori qonunchilik huj-
jatlariga va shartnomaga muvofiq boshqa 
huquqlarga ega boʻlishi mumkin.

Platforma operatori platformaning 
barqaror, uzluksiz va ishonchli ishlashini 
taʼminlashi hamda uning barcha funksional 
jarayonlari belgilangan tartib va talablarga 
muvofiq ravishda amalga oshirilishiga masʼul 
etib belgilangan.

Pirovard natijada tadqiqot natijalari, 
energiya samarador qurilma va uskunalardan 
samarali foydalanishni nazorat qilish takliflari 
hamda ishlab chiqilgan “Energiya samarador-
ligini oshirish raqamli platformasida qayta 
tiklanuvchi energiya manbalari qurilmalari va 
boshqa energiya samarador uskunalarning sav-
dolarini oʻtkazish, shartnomalarni tuzish, yet-
kazib berish hamda oʻrnatish tartibi toʻgʻrisida” 

nizom Oʻzbekiston Respublikasi Prezidentining 
2025-yil 24-oktabrdagi “Energiya servis xiz-
matlari bozorini shakllantirish hamda aholi uy-
joylarining energiya samaradorligi oshirilishini 
ragʻbatlantirish chora-tadbirlari toʻgʻrisidagi”gi 
673-son qarori uchun asos boʻldi. Jumladan, 
qarorning 1-ilova 5-bobi hamda 5-ilovasi ushbu 
takliflar asosida yaratildi.

Qarorda davlat xizmatlarini koʻrsatishda 
raqamlashtirish koʻlamini kengaytirish hamda 
davlat va fuqaro (G2C) oʻrtasidagi munosabat-
larda aholi uchun yengilliklar yaratish maqsa-
dida 2025-yil noyabr oyidan boshlab Energiya 
samaradorligi milliy agentlikning Energiya 
samaradorligini oshirish raqamli platformasi 
orqali aholiga energiya samarador texnologi-
yalar hamda qayta tiklanuvchi energiya man-
balari qurilmalarini xarid qilishda subsidiyalar 
ajratish tizimi joriy qilinishi belgilangan.

Raqamli texnologiyalar vazirligiga esa 
platformani:

–	 Energetika vazirligi va Bojxona qoʻmi-
tasining qayta tiklanuvchi energiya manbala-
ri qurilmalari oʻrnatilgan obyektlar boʻyicha 
“Yashil energiya” tizimiga;

–	 yetkazib berilgan elektr energiyasi 
hajmlari boʻyicha “Hududiy elektr tarmoqla-
ri” AJning “ASKUE” dasturiga;

–	 yetkazib berilgan tabiiy gaz hajmlari 
boʻyicha “Hududgaztaʼminot” AJning “ASKUG” 
dasturiga;

–	 yetkazib berilgan issiqlik energiyasi 
boʻyicha “Issiqliktaʼminoti” AJning “Billing” 
tizimiga;

–	 energiya samarador qurilma va usku-
nalarning muvofiqlik sertifikati mavjudligi 
boʻyicha Oʻzbekiston texnik jihatdan tartibga 
solish agentligining “Texnik tartibga solish” 
milliy axborot tizimiga;

–	 kadastr va koʻchmas mulklarni 
roʻyxatdan oʻtkazish maʼlumotlari boʻyicha 
Iqtisodiyot va moliya vazirligi huzuridagi Ka-
dastr agentligining “UZKAD” axborot tizimiga 
“Elektron hukumat” tizimining idoralararo 
integratsiyalashuv platformasi hamda Yago-
na interaktiv davlat xizmatlari portali orqali 

integratsiya qilinishini taʼminlash vazifasi 
belgilangan.

Iqtisodiyot va moliya vazirligi, Energetika 
vazirligi va Agentlikning:

–	 Tarmoqlararo energiyani tejash jam-
gʻarmasining “Yashil energiya” MCHJ ustav 
fondiga kiritilgan ulushini Energetika vazirli-
giga oʻtkazish;

–	 davlat ulushi boʻyicha dividendlar 
hisobidan neft-gaz va elektr energetikasi 
tarmoqlari korxonalarining sof foydasidan 
5 foiz miqdoridagi oʻtkazmalar hamda ener-
giyani meʼyordan ortiqcha isteʼmol qilganlik 
uchun korxonalarga qoʻllanadigan oshirilgan 
tariflardan tushumlardan 2025-yil 1-yan-
varga qadar toʻlanishi lozim boʻlgan debitor 
qarzdorliklarni hamda yoqilgʻi-energetika 
resurslaridan foydalanishda aniqlangan 
huquqbuzarliklar boʻyicha undirilgan iqti-
sodiy sanksiyalar summasining 20 foizini 
Energetika vazirligining byudjetdan tashqari 
Yoqilgʻi-energetika tarmogʻini rivojlantirish 
jamgʻarmasiga oʻtkazish toʻgʻrisidagi taklifla-
riga rozilik berilgan.

Shu bilan birga, qarorda aholi uy-joyla-
rining energiya samaradorligini oshirishda 
qoʻshimcha ragʻbatlantirish va yangiliklar 
yaratilgan.

Agentlik tomonidan 2025-yil noyabrdan 
boshlab aholiga tijorat banklari orqali ajrati-
ladigan “yashil taʼmir” krediti hamda Vazirlar 
Mahkamasining 2023-yil 29-sentabrdagi 517-
son qarori bilan tasdiqlangan “Yashil” isteʼmol 
krediti boʻyicha foiz toʻlovlarining bir qismini 
qoplab berish tartibi toʻgʻrisidagi nizomda na-
zarda tutilgan “yashil” isteʼmol krediti boʻyicha 
energiya samarador qurilma va uskunalarni 
(geliokollektor, quyosh panellari, issiqlik 
nasoslari, qurilish izolyatsiya materiallari, 
energiya samarador gaz yondirgichli qozonlar 
va boshqalar) xarid qilish va oʻrnatish uchun 
kompensatsiya berish hamda aholi uy-joyla-
rini energiya auditidan oʻtkazish xarajatlarini 
qoplash uchun subsidiyalar ajratilishi. 

Bunda “yashil taʼmir” va “yashil” isteʼmol 
kreditlari foiz stavkasining 19 foizidan 

oshgan qismiga, biroq 4 foizlik banddan 
oshmagan miqdorda Agentlikning yagona 
reyestriga kiritilgan energiya auditorlarining 
tegishli xulosalari asosida platforma orqali 
Energiya samaradorligini ragʻbatlantirish va 
qoʻllab-quvvatlash jamgʻarmasi mablagʻlari 
hisobidan qoplab berilishi koʻzda tutilgan.

“Yashil taʼmir” hamda “yashil” isteʼmol 
kreditlari va (yoki) aholining oʻz mablagʻlari 
hisobidan energiya samarador qurilma va 
uskunalar sotib olinganda, xarajatlarining bir 
qismini qoplash uchun quyidagi miqdorlarda 
subsidiya ajratilishi koʻzda tutilgan:

– aholi uy-joylarini energiya auditidan 
oʻtkazish xarajatlarining 100 foizi miqdorida;

– aholi uy-joylariga quyosh panellari, ge-
liokollektorlar hamda boshqa maishiy isitish 
qozonlari, qurilma va uskunalarni xarid qilish 
va oʻrnatish xarajatlarining 20 foizi miqdorida;

– aholi uy-joylariga issiqlik nasoslarini 
xarid qilish va oʻrnatish xarajatlarining 40 
foizi miqdorida, bunda ushbu yoʻnalishda ajra-
tiladigan subsidiya miqdori bazaviy hisoblash 
miqdorining 50 baravaridan oshmasligi lozim.

Xulosa
Energetika tizimlarini takomillashtirish 

va innovatsion texnika-texnologiyalardan 
foydalanish energetika tizimining barqaror 
ishlashini taʼminlaydi va energiya uzatishdagi 
yoʻqotishlarni kamaytiradi. Energiya servis 
xizmatlari bozorini shakllantirish, boshqaruv 
tizimlarini raqamlashtirish va inson aralashu-
vi omillarini kamayishi soha samaradorligini 
oshiradi va korrupsiya omillarini bartaraf 
etish va uning oldini olishga xizmat qiladi.  

Aholi uy-joylarining energiya samarador-
ligini oshirishda qoʻshimcha ragʻbatlantirish 
va yengilliklarning yaratilganligi ham korrup-
siyaviy xavf-xatarni bartaraf etishga xizmat 
qiladi.

Zero ragʻbatlantirish tizimi korrupsiya va 
oʻgʻirlikning oldini olishda muhim profilaktik 
omil hisoblanadi. Adolatli ragʻbat va faoliyati-
ning qimmatini his qilish, qonuniy boʻlmagan 
yoʻl bilan foyda topish ehtimolini sezilarli 
darajada kamaytiradi. 

